
Kighay ki
JEMS
Pmee Ki na

1 Min Jems, u ye Uwumbor ni Tidindaan Yesu
Kristo aatutunn na, m dooni Uwumbor aanib bi
yaa ki bi itingbaan momok ni na.

Gaakii ninlan

2 Nnaabitiib, ni yaa kan ntory momok aabor kan,
ni cha ni momok li ye mpopiin ni chee. 3Ba pu? ni
bee ke ni yaa kan ntor), kaa koo mu ni kan, nima
le tii nimi limor. 4 Ni mu li nyi man ki li kpa limor
ki ti saa naadoon, ki taa di cha, aan ki li ye binib
bi nan doo na, ki taa li kpa taani ubaa, ki taa lir.
5 Ni ponn ni ubaa yaa lann nlan kan, cha u mee
Uwumbor, le u ga tii u; ba pu? Uwumbor tii binib
momok sakpen, kaa jinni ubaa inimoon. $Umuyaa
mee Uwumbor kan, u li pak ke u ga kan, ki taa joo
beeni; ba pu? unii u joo beeni na naahn ke libuln
aah daar kan, nnyusakpem aanyunkpur feei pu
na. 7Udaan taa dak ke u ga kan nibaa Uwumbor
chee. 8 Ulandak aa si tiwanbaan pu, u saa labr, ki
nya do, ki ti saa do la.

Igiin ni liwangol
9To, Uwumbor aah nyur) tinaabitiib bi ye bigiim
na, bi li kpa mpopiin. 10 Waah sunn tinaabitiib
bi ye biwankpadam na taab na, bi mu li kpa
mpopiin; ba pu? bi ga jer ke mmopuun aah ghaar
mala pu na. 11 Nwiin yaa puu ki toy) kan, le timoor

ga yol, le mmopuun ghaar, kaa ki kpa kinyaan.
Kina le biwankpadam mu ga kpo, ki cha baawan
momok.*

Nton aabor

12'T5, unii u kan ntoy) ki kpa limor na, Uwumbor
aanyoor bi u pu. Ba pu? u yaa kan nton ki
si mbamom kan, u ga kan ipiin i ye limofal li
Uwumbor nan puu tipuur ke u ga tii binib bi gee u
na. 13Unii yaa kan ntor) kan, u taa len ke Uwumbor
le ton) u; ba pu? Uwumbor aa gee titunwanbir, ki
mu aa tonni unii ubaa. 14 Unii aakpeek yaa cha
u ban ke u nya Uwumbor aasan ponn ni ki tun
usui aah gee pu na kan, nima le cha u kani nton).
15 Kikpeek yaa dek lipuul kan, ki maa titunwanbir
la; titunwanbir yaa chikr kan, ti maa nkun la.

16 Nnaabitiib bi m gee bi na, ni taa ymann ni-
baa. 17 Ipiin imok nan ki ye mbamom na nyan ni
paacham la. I nyan ni Tite Uwumbor u nan naan
iwiihn imok bi paacham na chee la. Uma le aa
kpelni ke nwiin ni unymal aah kpelni pu na, kaa kpa
mbomboon. 18U tii timi waabor ti ye mbamon na,
ki na timi waabim. Waageehn le na. Uban ke ti jer
waah naan tiwan ni momok na.

Pel kina

19 Nnaabitiib bi m gee bi na, ni bee nimina la.
Ni pan ke unii momok li gee ke u pel, ki taa len
mala, ki taa gee linuul mala; 20ba pu? binib aaguul
aa tun Uwumbor aatunyaan. 21 Nima pu na, ni di
cha titunwanbir ni tiwan nimok kaa yan na, ki li
bisuuna, ki gaa tibor ti Uwumbor di yja nisui ni na;
tibor nghaan ga gaa nimi lii.

* 1:11 : Lik Aisaya 40.6-7.

22 Ni li nani waamoboln aah len pu na. Ni yaa
pel, ki yaa kaa njani kan, ni ymanni nibaa la. 23 Unii
yaa pel tibor nghaan ki yaa kaa nani taah len pu
na kan, u bi le ke unii u lik kinimbilikr ni, ki waa
unimbil wob aah bi pu na. 24Ba pu? ukan unimbil
wob aah bi pu na, le ki siir. Libuul ngbaan ni le u
suln waah bi pu na. 25 T, unii yaa dakl lik nkaal
mu ye mbamom ki gaal timi lir na, ki yaa beenin
dii mu, ki yaa kaa ye unii u pel ki sulni na kan, ki
ye unii u nani mu aah len pu na kan, Uwumbor ga
na tinyoor ya udaan nghaan aatuln pu.

26 Unii yaa len ke u dii Uwumbor aasan, u yaa
kaa chuu ulambil kan, u nmanni ubaa la. Waa
dii le na. Ni ye fam la. 27 Unii yaa ter nkpobim
ni bikpopiib baabor ni, ki yaa joo ubaa chain, ki
di cha titunwanbir momok kan, uma le dii Tite

Uwumbor mbamom, ki bi chain Uwumbor aanim-
bil ni.

2

Taa pak ubaa ki jer uken

1 Nnaabitiib, ni tii Tidindaan Yesu Kristo u yeh
mpakm na naadii la. Naah tii u naadii pu na, ni
taa pak ubaa ki jer uken. 2 Unii u nmaa salmaa
aabombik ki pee tiwanyaan na yaa koonaah dooni
Uwumbor kidiik ki ponn ni na, aan ugiin u pee
tiwanchar na mu yaa koo ni kan, 3 ni yaa pak unii
u pee tiwanyaan na, ki bui u ke, “Kal do lijal li jan
na pu,” ki bui ugiin ngbaan ke, “Sil nima,” bee aa
bui u ke, “Kal kitin) ntaa chee,” kan, 4nima le mok
ke ni kpa imaagann, ki dak ilandak i kaa njan na ki
nanni binib la.

> Nnaabitiib bi m gee bi na, ni 1i pel man.
Uwumbor nyan binib bi ye bigiim dulnyaa wee
ni na ke bi gaa u ki kii ki 1i ye biwankpadam u
chee, ki ji nnaan mu Uwumbor nan puu tipuur ke
u ga tii binib bi gee u na. 6 Nimi le lik bigiim fam.
Bilabi muk nimi ki joo nimi tii bibojirb? Naa ye
biwankpadam aa? 7 Bima le seei Kristo u tii nimi
waayimbinyaan na.

8 Uwumbor aanaan aakaal mu bi waagbarn nina
le ye ke, “Aa li gee aana aabo ke saah gee aabaa
pu na.” Ni yaa sil pani kina kan, nima le nan.*
9 Ni mu yaa pak ubaa ki jer uken kan, ni tun
titunwanbir la. Uwumbor aakaal galn nimi ke ni
bii mu la. 19 Unii yaa bii nkaal mubaa baanja kan,

u bii ikaal momok le na. 11 Uwumbor u len ke “Taa
gor kidagook” na, uma le len ke, “Taa ku unii.” Aa

yaa kaa gor kidagook, ki yaa ku unii kan, aa bii

ikaal momok le na.f 12 Ni li nyi naah len pu na,
ni naah tun lituln pu na; ba pu? Uwumbor ga ji
nimi tibor, nkaal mu gaal binib lir na aah dii pu na.
13 Unii u kaa san binib kinimbaak na, Uwumbor
ga ji u tibor, kaan san u mu kinimbaak. Unii u
san biken kinimbaak na, Uwumbor ga san u mu
kinimbaak.

Li tun saagaakii aah mok pu na

14 Nnaabitiib, unii yaa len ke u gaa Yesu ki
kii, u yaa kaa tun litunyaan kan, ni kpa tinyoor
aa? U yaa gaa Yesu ki kii kina kan, nima le ga
cha u pmar aa? 15 Tina aabo ubaa yaa kaa kpa
tiwanpeenkaan, kaa kpa tijikaar kan, 16 ni ponn

* 2:8 : Lik Liifai Yaab 19.18. T 2:11 : Lik Nnyam 20.13-14; Ikaal
5.17-18.

ni ubaa yaa bui u ke, “Uwumbor ter si, ki tii si
tiwanpeenkaan, ki kpiin si,” kaa tii u waah lann
pu na kan, ni kpa tinyoor aa? 17 Aa yaa len ke aa
gaa Yesu ki kii ki yaa kaa tun litunyaan kan, ni ye
yoli le na.

18 Unii yaa len ke, “Ubaa gaa Yesu ki kii la, ubaa
mu tun litunyaan la,” m mu ga bui u, “Aa yaa
kaa tun lituln nyaan kan, saan nymaa len ke aa gaa
Yesu ki kii. Maatunyaan mu le ga mok si ke m
gaa Yesu ki kii.” 19 Aa pak ke Uwumbor baan le
bi. Nima le gan. Kinimbor mu pak kina, le ki san
ijawaan pam. 20 Si ujor, cha m tuk si, aa yaa len ke
aa gaa Uwumbor ki kii, kaa tun litunyaan kan, ni
ye yoli la. 21 Tiyaaja Abraham nan tun litunyaan.
Nima le nan mok ke waabor jan Uwumbor chee;
ba pu? u nan di ujapoon Aisak ki di paan kitork
aabimbiln paab, u di toor kitork tii Uwumbor.
22 Ni kan ke waah gaa Uwumbor ki Kkii pu na, le
u tun litunyaan. Waatunyaan ngbaan mok ke
u gaa Uwumbor ki kii mbamom. 23 Le ni ghiin
Uwumbor Aagbay aah len pu na ke, “Abraham
nan gaa Uwumbor aamoboln ki kii, kina pu na le

Uwumbor gaa u ke u ye uninyaan u chee.”f Le
Uwumbor yin u ke ujo. 24 Ni kan ke Uwumbor ga
len ke unii aabor yan litunyaan pu, naa ye naadii
baanja pu.

25 Kina le Rahab u nan ye upiidagoor na nan
chann Josua aatutum tichann, ki tuk bi ke bi dii
nsan yayan aan baadim taa kan bi. Nima pu le
waabor nan njan Uwumbor chee.

} 2:23 : Lik Mpiin 15.6.

26 Tiwon ti kaa kpa nwiin na, ti kpo le na, kina le
naadii u kaa kpa litunyaan na mu kpo.

3

Lilambil aabor

1 Nnaabitiib, bimomokb taa li wiir; ba pu? ni
nyi ke timi bi ye bimomokb na, Uwumbor ga ji timi
tibor ki jer biken. 2 Ba pu? ti momok yenni sakpen.
Unii yaa kaa yenni waabolen ponn ni kan, uma le
ye unibamonn, ki ga ymaa chuu tiwon momok i taa
na bakaa. 3 Ti joo itangar nani itaan aamoi ni, ke
1 kii tii timi. Le ti ga nmaa cha i dii taah ban pu
na. 4Lik ingosakpiin aah bi pu na. I ye isakpiin la.
Le libuln li poo na daar i joo cha laah cha ni wob
na. Bi mu ki joo tinopann waatiir naal 1, ki cha i
dii bunonaab aah ban ni wob na. > Kina le lilambil
mu ye tiwan waatiir tiwon ponn ni, ki puk tipupuk
sakpen.

Lik, mmii waatiir aah ga ymaa wu kichoosakper)
pu na. 6 Le lilambil ye mmii ki ye tiwan ni kaa
pan na timi aawon ni, ki ga ymaa bii tiwon momok,
ki wu binib aabimbin. Lilambil aamii nyan ni
kinimboy) chee la. 7 Binib ga nymaa tiy ipeel aaborg
momok, ni inyoon aabor momok, ni tiwan ni baar
na aabon momok, ni ijan aabory momok. Bi ga
I)maa tin) ni momok aabor. 8 Ubaa mu aan ymaa tiy
lilambil. Li ye tiwan ni kaa njan, kaa fuur na, le ki
gbii liluul. °Ti joo lilambil pak Tite Uwumbor, le
ki ki joo li seei binib bi Uwumbor naan bi aan bi
naahn u na. 10 Bumob buchachaan nghaan le pak
Uwumbor, le ki ki len tibobir. Nnaabitiib, naa nan
ke nilinanikina. 11 Nnyun mu mo na, nimukaa mo

na, ga ymaa nya nnyunbun baan ni ii? 12 Likakaln
ga nmaa lu tikpasonn aa? Lichachar ga nymaa lu
nikakanbil aa? Kina le nnyun mu diin na ni mu mo
na momok aa ymaa li bi nnyunbubaan ni.

Nlan mu nyan ni paacham na

13 T5, unii ubaa bi ni ponn ni ki kpa nlan ni
nuntii 1i? Ni nan ke waabimbinyaan le mok ke u
kpa. U li bi suuna, ki li kpa nlan, ki tun litunyaan.
14T, lipiipoln ni kinikpakpak yaa bi nisui ni kan,
ni taa li kpa kipupuk ke ni kpa nlan, ki taa mon
nnyamon ki paan mbamon pu. 15 Nlan mumina
aaboln aa nyan ni Uwumbor chee. Mu ye dulnyaa
wee ni aalan la. Naa ye Uwumbor Aafuur Nyaan
aalan. Mu ye kinimbor) aalan la. 16 Ba pu? lipi-
ipoln ni kinikpakpak aah bi nin chee na, tijar ni
lituln 1i kaa nan na momok bi nima chee la. 17 Le
unii u kpa nlan mu nyan ni Uwumbor chee na,
u bi chain, ki kpa nsuudoon, ni mbimbisuuna,
ki nun tii binib, ki kpa linimbaasaln sakpen, ki
tun litunyaan sakpen, kaa kpa imaagann, ki ye
mbamondaan. 18 Binib bi par kijaak na le joo ni
nsuudoon, ki ga kan tinyoor ti ye mbimbinyaan

nha.
4

Dulnyaa aajotiik
1 To, butob ni kijaak ki bi nikaasisik ni na, ni
nyan nila chee? Naa ye nimi aakpeekle jaa kijaak
nisui ni ii? 2Ninimbil man tiwan pula, le naa kpa.
Nima le ni ku binib. Tiwan aakpeek bi nisui ni
la, le naa nmaa kan ni, nima le ni jaa kijaak, le ki
to butob. Naah kaa mee Uwumbor ke u tii nimi

na, nima le naa kpa. 3 Ni mee Uwumbor ke u tii
nimi tiwan ni kaa njan u chee na, nima pu le naa
kan. Nimee u ki ban tiwan ni ga ku nimi aakpeek
na la. 4Ni di Uwumbor lii a, ke upiidagoor aah
di uchal di lii pu na. Naa nyi ke dulnyaa aajotiik
le ye Uwumbor aadiny aa? Nima pu na, unii u
ban dulnyaa aajotiik na, u ye Uwumbor aadin la.
> Uwumbor Aagbar len ke, “Unii yaa joo waawiin
dooni tiwan ki cha Uwumbor kan, Uwumbor kpa
lipiipoln sakpen a.” Ni dak ke ni len kina fam la
aa? 6 To, Uwumbor tii timi nterm ki jer kina, le
waagbar len ke, “Uwumbor yiil kalmbaanidam, le
ki lik faar binib bi sunni bibaa taab na.”*

7Nima pu na, ni kii Uwumbor aamob man. Ni
yii kinimbor) man, le ki ga san nya ni chee. 8 Ni
foor malni Uwumbor man, le u mu ga foor mal
nimi. Nimi titunwanbirdam, di nimi aatunwan-
bir lii man. Nimi bi ban ni dii dulnyaa aasan, ni
Uwumbor aasan mu na, toor nisui man. 9 Ni li
kpa mpombiin nimi aatunwanbir pu, kili wii. Cha
nimi aalaar kpaln iwiil. Cha nimi aapopiin kpaln
mpombiin. 10 Ni sunn nibaa taab man Tidindaan
aanimbiin ni, le u ga nyur nimi.

Nitaa galni tob man

11 Nnaabitiib, ni taa bii tob. Unii yaa bii una aabo
ki yaa galn u kan, u bii Uwumbor aakaal ki galn
mu la. Aa yaa galn nkaal nghaan kan, saa ye unii
u nani nkaal aah len pu na, aa ye unii u galni mu
la. 12Uwumbor baanja le ye u tii timi nkaal na, ki
ye nkaal Aadindaan, ki ye u ji binib tibor na. Uma

* 4:6 : Lik Niyatanak 3.34.

baanja le ga nmaa gaa timi lii, ki ga ymaa bii timi.
Aa ye nma ki galn aarneen aato?

Kipupuk aabor
13 Li pel man, nimi bi len ke, “Din, ke nibaakan
fen, ti ga fe buen kitin kibaa ni, ki ti ja nima libiln
libaa, ki daa tiwan, ki ya kitiirk ki kan tinyoor,”
14 naa nyi tiwan ni ga fe na fen na. Nimi aamofal
bikinye? Linaahn likpakpal li njub siib ki ki kpaan
woln na la. 15 Nimi aamofal aah bi kina na, nima
le ni gan ke ni len ke, “Tidindaan yaa kii kan, ti
ga li bi, ki na kina, ki ki na kina.” 16 Le ni tee kpa
kalmbaani ki puk kipupuk. Ni yaa puk kipupuk
kina kan, naa pan.
17 Nima pu na, unii yaa nyi lituln li nan na, kaa
yani li kan, u tun titunwanbir le na.

S

Biwankpadam aasurm

INimi biwankpadam, nili pel man. Niliwiikili
kaani falaa u ga pii nimi na pu. 2 Nimi aawankpal
bii a. Nikpaambil moo nimi aakeken a. 3 Ni di
nimombil bil, le i day a. Naah day pu na, nima
le mok ke nimi aabor bii a, ki ga ji nimi aawon ke
mmii na. Naah kuun liwankpal li wiir na bil na,
ni kuun ntafadaan mu wiir ki ga pii nimi kookoo
aataadaal na la. 4 Ni ji bitutum bi chee tijikaar
tii nimi na pem pem, kaa pa bi. Le bi bi ki wii
baapal pu. Le Uwumbor Mpoonsakpiindaan nun
baah wii puna. 5Nibidulnyaa wee ni, ki piir nisui,
ki nani naah gee pu na momok, ki kpiini nibaa ki
filk sakpen a; ni bi ke inaa i filk aan bi kor i na la.

6 Nimi le bii bininyaam ki ku bi, le baa kpa mpoon
binyan bibaa nimi aaraal ni.

Limor ni limeel

7 Nnaabitiib, nima pu na, ni li kpa limor ki ti
saa bundaln Tidindaan ga gir ni na. Lik man,
ukpaal aah kpa limor pu ki kii buyoonn waasaak
ga nan na tijikaar nyaan na. U kpa limor ki kii
unaalantaal ni utakuutaal aah ga nan nu pu na.
8 Ni mu li kpa limor man, ki pook nitaakpab; ba pu?
buyoonn Tidindaan ga gir ni na peeni.

9 Nnaabitiib, ni taa nulni tob pu man aan
Uwumbor taa ji nimi tibor. Ni gur siib, u ga ji binib
tibor. 10 Nnaabitiib, bibonabr bi nan len Uwumbor
aayimbil ni na, ni lik baah nan jin falaa ki kpa
limor pu na, ni ye limokl le ki tii nimi. 11 Binib
bi kpa limor falaa ponn ni ki ti saa naadoon na,
bima le ti len ke bi kan Uwumbor aanyoor. Ni pun
Job aah nan kpa limor falaa ponn ni pu na, ki kan
Uwumbor aah nan ter u pu falaa nghaan aapuwob
na. Ni kan ke Uwumbor kpa linimbaasaln sakpen,

ki san binib kinimbaak. .
12 Nnaabitiib, ni jer ni momok na le ye ke ni taa

puu nibaa pu. Ni taa puu paacham pu, ki taa puu
kitin) pu, ki taa puu tiwan nibaa pu. Ni po len ke
“Een,” bee “Aayii,” ki len mbamon. Ni yaa po len
kina kan, Uwumbor aan daa nitafal.

13 Ni ponn ni ubaa yaa kpa falaa kan, u li mee
Uwumbor. Ni ponn ni ubaa yaa kpa mpopiin kan,
u li gaa ilahn ki pak Uwumbor. 14 Ni ponn ni ubaa
yaa bun kan, cha u yin Yesu aanib aaninkpiib, ke
bi dan ki nan mee Uwumbor tii u, ki di nkpan
meen u, Tidindaan aayimbil pu. 15 Bi yaa mee
Uwumbor ki pak ke u ga tii u laafee kan, mmeen

nghaan le ga cha ubun ngbaan pook, le Tidindaan
ga fiin u. U yaa tun titunwanbir kan, u ga di cha
pinn u. 16 Nima pu na, ni kpiir nimi aatunwanbir
ki tuk tob, ki mee Uwumbeor tii tob, aan u tii nimi
laafee. Unii u dii Uwumbor aasan mbamom na yaa
mee Uwumbor linimaln kan, waameel kpa mpoon
sakpen. 17 Elaija nan ye unibon ke ti mu aah ye pu

nala. Le umee Uwumbor linimaln ke utaal taa nu.
Le pibin pitaa ni inmal iloob utaal aa nan nun Kitin

ngbaan ni. 18 Le u ki mee Uwumbor, le utaal nun,
le tijikaar na.

19 Nnaabitiib, ni ponn ni ubaa yaa yenn
mbamon aasan chee kan, unii yaa giin u mbamon
chee kan, 20 u bee ke unii u giin titunwanbirdaan
waah yenn pu na, u nyan waamofal nkun ni la, ki
cha Uwumbor di cha pinn titunwanbir pam.*

5:20 : “ki cha Uwumbor di cha pinn titunwanbir pam” bee “ki
biin titunwanbir pam pu”.

